
Давыллы еллар җырчысы

(Сөекле шагыйребез Һ.Такташка багышланган әдәби-музыкаль кичә)

     Кичә үтәчәк зал түрендә - шагыйрьнең портреты, аның канатлы сүзләре язылган плакатлар. Китапларыннан, шигырьләренә ясалган иллюстрацияләрдән күргәзмә.
Кичәнең барышы
     Әкрен генә «Сагыну» көе ишетелә. (М.Җәлил шигыре, З.Хәбибуллин музыкасы.)

Пәрдә ачыла. Укучылар ярымай формасында тезелеп утыралар. Кырыйдарак, журнал өстәле артында - ике алып баручы.
1 нче алып баручы. Кадерле дуслар, хөрмәтле кунаклар! Бүген биредә сөекле шагыйребез, кабатланмас талант иясе, давыллы еллар җырчысы Һади Такташны искә алу кичәсе.

2 нче алып баручы. Һади Такташ  1901  нче елның  1  нче гыйнварында  тугандаш  Мордва  республикасы   Торбеево  районы Сыркыды авылында дөньяга килә. Башта авыл мәдрәсәсендә белем
ала, аннан Урта Азиягә китә. Бохара, Кәттә Курган сәүдәгәрләренә ялланып эшли. Беренче шигырьләре дә шул чорда языла.

1 нче малай.       Рәхмәт, әнкәй, сиңа,

                             Ярый әле мине тапкансың,
                             Озын төннәр буе йокламыйча,
.
      Җырлар җырлый-җырлый баккансың;

                              Синең авыр кара тормышыңда 
                              Ярдәмчең булмадым булуын. 
                              Ләкин

                              Авыр көрәш, бөек еллар өчен 
                              Кирәк булган минем Тууым.

2 нче малай.       Дөнья матур,

                             Шушы дөньяның мин –
                             Ирке чикләнмәгән юлчысы. 
                             Давыллы елларның, зур көрәшнең 
                             Матурлыгын җырлар җырчысы.

1 нче алып баручы. 1922 ел. Такташ Казанга килә һәм гомеренең соңгы көннәренә кадәр шунда яши.

1 нче малай.    Ташлап киттем Тамбов урманнарын,

                           Нишлим?

                           Шау-шуларга йөрәк чыныккан, 
                          Давылларда туып канатланган 
                          Бунтарь йөрәк качты тынлыктан.

2 нче алып баручы. Шагыйрьнең идея ягыннан үсешендә Казан чоры бик үзенчәлекле: шигырь дөньясында үзенең юлын табарга аңа өлкән, тәҗрибәле язучылар ярдәм кулларын сузалар. Такташ иҗаты белән аеруча кызыксынган кеше Г.Ибраһимов була, аның иҗатының дөрес юлдан үсеше өчен нык кайгырта.

1 нче алып баручы. Өлкән драматург Г.Камал, язучы Ш.Камал талантлы яшь шагыйрьне үз араларына алалар. Х.Туфан, К.Нәҗми, М.Җәлил, Г.Кутуй аның якын дуслары һәм киңәшчеләре булалар.

2 нче   алып   баручы.   Баштагы   шигырьләрендә   мифологик, символик  образлар  белән  эш  итәргә  яраткан  Такташ  акрынлап тормыш, конкрет вакыйгаларны тасвирлауга күчә. Кыскасы, 1923 нче ел аның иҗатында борылыш елы була.

1 нче укучы  «Такташ үлде» шигыреннән өзек укый.

2 нче укучы. Әй шагыйрем,

                        Кемлегеңне белер өчен

                        Миңа Такташ дигән сүз җитә.

                        Зирәк сүзең,

                        Зәңгәр күзең

                        Гашыйк итә илем халкын.

1 нче алып баручы. Чыннан да, Такташ диюгә, әдәбият белән азмы-күпме таныш булган кешенең хәтеренә иң элек «Мокамай» килеп төшә. Кеше, телиме-теләмиме, аның хәтереннән бу шигырьнең
юллары йөгерә башлый.

3 нче укучы «Мокамай» шигырен укый.

2 нче алып баручы. Бер «Мокамай» гына түгел, Такташның бик күп шигырьләре - «Нәни разбойниг»ы, «Киләчәккә хатлар»ы да, «Алсу»ы да шулай укучы хәтерендә уелып кала.
Әкрен генә шаян музыка янгырый.
4 нче укучы Такташның «Нәни разбойник» шигырен укый.

1 нче алып баручы. Такташ үзенең әсәрләрендә тирән хисле, киң күңелле, ачык йөзле, шаян табигатьле... Ул үпкәләп тә ала, иркәләнә дә, шыпыртын гына серләр дә сөйли, ачуланып та куя. Ул ягымлы да, кырыс та, интим дә, оратор да... Укучы белән шагыйрь арасында эчкерсезлек, якынлык мөнәсәбәтләре барлыкка килә. һәм Такташның шигъри чишмәсеннән авыз иткән күңел сафлана, нечкәрә, дәртләнә. Шуңа күрә ул һәр яңа буын белән бергә яңара.
Әкрен генә З.Хәбибуллиннын «Алсу» көе яңгырый.

5 нче укучы «Алсу» поэмасын укый.

2 нче алып баручы. Такташ шигырьләрен язган вакытта ук сәхнәдән декламация итеп сөйләүне күздә тотып язган. Ул - трибун шагыйрь. Үз шигырьләрен ул сәхнәдән таң калырлык оста, сүзләренең эчке мәгънәсен бөтен тирәнлеге белән тыңлаучыларга җиткереп укыган. Тавышы да көр, нәфис була. Шигырьләрен яттан белә, беркайчан да карап укымый.

1 нче алып баручы. Язучы Гомәр Толымбай аның турында болай дип искә ала: «Такташның «Байрак тегәбез», «Мокамай», «Провокатор», «Картайдым шул», «Киләчәккә хатлар» шигырьләрен
укыганын күргән кешеләр ялкынлы, утлы, чын күңелдәнле Такташны үз гомерләрендә дә оныта алмаслар».

2 нче алып баручы. Такташ үзенең әсәрләрендә күтәренке пафос белән мәхәббәткә һәм яшьлеккә, тормышка һәм бәхеткә дан, гимн җырлады.

6 нчы укучы «Мәхәббәт тәүбәсе» поэмасыннан өзек укый.
                        Яшьлек,

                        Гомерең кыска синең,

                        Шундый кыска булып тоела,

                        Кичен чәчәк аткан була,

                        Ә таңында инде коела... (дәвам итә)

1 нче алып баручы. Такташ халык тормышы турында халык аңларлык, халык яратырлык итеп яза. Илдә барган вакыйгаларның һәрберсенә   карата   шигырь   язган   ул.   Аның   шигырьләре  тирән
мәгънәле, йөрәкләрне тетрәтерлек тә, шул ук вакытта сихри бер ләззәт белән шатландырырлык та.

2 нче  алып  баручы. Ул - алдан  күрүчән  шагыйрь  иде. Шигырьләрендә дә шул турыда сөйли:

7 нче укучы.  Кыр казлары, зинһар мактанмагыз,

                         Ерак түгел безнең арабыз, 
                         Сез очсагыз, без дә калышмабыз, 
                         Әле,

                         Сезне узып оча алабыз. 
                         Еллар үтәр, менә күрерсез:

                         Фәнне эшкә җигә белербез, 
                         Күктә гулять итеп йөрербез.

1 нче алып баручы. Һ.Такташның хыяллары тормышка ашты. Галәм киңлегендә Рәсәй экипажлары, халыкара экипажлар оча.

8 нче укучы. Чәчәкләр аттырып кояштан, Такташ,

                        Язлар көттең салкын тайгада.

 План корып йөрдең күккә менеп,

                         Шлем киертергә айга да.

9 нчы укучы. Гомер - гомергә без шәп йөрешле,

                         Тизлек хәрәкәтен сөябез; 
                         Хыялларның үкчәсенә басып, 
                         Тауга түгел, айга менәбез.

1 нче алып баручы. Такташ балаларны да бик яраткан, алар өчен матур-матур хикәяләр, шигырьләр иҗат иткән.
Һ.Такташның «Тәүфыйклы песи» шигыре сәхнәләштерелә.

2 нче алып баручы. Һади Такташның туган телгә багышлап язган шигырьләре  дә  бар.   Шагыйрь  туган  телебезнең  сафлыгы  өчен борчыла,   яшь   буынның   үз   туган   телләренә   битарафлыгы   аңа тынгылык бирми.

10 нчы укучы  «Авызлары,  борыннары җимерелгән  сүзләрне яклап» шигырен укый.

1 нче алып баручы. Һ.Такташ, шагыйрь буларак, дәртле гашыйк та иде. Ул Җирне, Кешене, табигатьне, табигать яме - урман-гөлләрне, аның «каен кызы»н, «усак егете»н, каз-үрдәкләрен нечкә бер хис белән сөеп, шул сөю хисеннән кабынып, илһамланып иҗат итте.

                          «Ах,

                          Мин җир өстен артык сөйдем бугай,

                          Артык сөйдем аның гөлләрен.

                          Һәрбер буйга җиткән каен кызын

                          Усак егетеннән көнләдем...» дип язды ул «Үтеп барышлый» шигырендә.

2 нче алып баручы. Менә ул каз бәбкәләрен очрата да, үзенең казлар куып үскән балачагын хәтерләп, барыр җиреннән туктый һәм бәбкә белән сөйләшә башлый:

11 нче укучы.     - Пи - би - би - бии.... -

                              Ди дә каз бәбкәсе,

                              Яхшатланып килгән, сөйләнә...

                              Каз бәбкәсе, белмим телеңне,

                              Шуңа бүлешә алмыйм сереңне...

                              Белсәм иде, мин дә тыңлап сине,


                              Аунап ятар идем чирәмдә.

                              Син дә, ашый-ашый, теләгәнчә

                              Сайрап йөрер идең тирәмдә...

                              Каз бәбкәсе, жаным, телең белмим,

                              Кем өйрәтте болай сөйләргә?

                              Гаҗәп матур сөйли беләсең...

                              Анаң уңган каздыр, күрәсең...


      Казлар көтеп үткән малай чагым

                              Күмелеп калды шушы урында....
...

                              Их!

                              Теләсәгез менә сүгенегез,

                              Тагын җырлыйм казлар турында.

1 нче   алып   баручы.   Такташның   атаклы   шагыйрь   булып җитешүенең сәбәбе нәрсәдә?

2 нче алып баручы. Ул, осталыгын арттыру өчен, илебезнең төрле почмакларына иҗат командировкаларына чыга, гади халык арасында   була,   әйтергә   теләгәнен   шигырьләрендә   гади,   әмма сәнгатьчә оста итеп әйтә алган:

                              Мин гомерем буе шул кешеләрнең
                              Йөрәк тавышларын тыңладым,
                              Каныма манчып язган һәр җырымны   
                              Алар теле белән җырладым.



      Алар арасында, матурланып,

                              Бөдрәләнде яшьлек чәчәгем,


                             Давыллы елларда, киң кырларда 
                              Алар белән бергә атладым.

1 нче алып баручы. Такташ үзенең бөтен талантын партиягә багышлады. Ул болай дип язды:

А, партия,

Синең иртәгәңә бару өчен

Авырлыклар аша үтү кирәксә,

Безнең бүген күргән авырлыклар

Җиңүебез өчен файда бирәлсә,

Шатлыгым да, янар яшьлегем дә,

Җырларым да сиңа булсыннар...

2 нче алып баручы. «Киләчәккә хатлар» - Һ.Такташның соңгы әсәрләреннән берсе. Анда XX гасырның 30 нчы елларында безнең илдә барган хәл-әхвәлләр аянычлы каршылыклары белән талантлы итеп сурәтләнә. «Киләчәккә хатлар» поэмасы, шул тарихи чорның шигъри документы буларак, бүген дә әһәмиятен югалтмый. Ул безгә 30 нчы еллар вакыйгаларын дөрес аңларга ярдәм итә

11 нче укучы «Киләчәккә хатлар» поэмасыннан өзек укый.

1 нче алып баручы. Такташ яңа гасыр - XX гасырның беренче елында, беренче аеның беренче көнендә дөньяга килгән иде. Бу хәл үзе генә дә ниндидер эчке бер мәгънәгә ия сыман. Кыш уртасында дөньяга   килгән   шагыйрь   безнең   як   кышларының   матурлыгын җырлады, кышның моңарчы беркем күрмәгән шигъри бизәкләрен тапты:

Ак чәчәкләр ява, дөнья матур,
.

Шундый матур булып тоела. 
Күге зәңгәр, гүя йолдызлары 
Ак кар булып җиргә коела.

   Бу яктан ул рус шагыйре Сергей Есенинга якын иде. Такташ хәтта үзенең үлемен дә кыш көне итеп күз алдына китергән: 
Ә мин бу ел кышын үләрмен күк, 
Сезнең өчен 
Бик күңелсез калыр мин үлгәч, - дип язды бер шигырендә.

2 нче алып баручы. Татар халкының дулкынланып торган озын сары чәчле, зәңгәр күзле яраткан шагыйре дөньядан иртә китте. Бу - татар әдәбияты өчен зур югалту иде. Олы йөрәкле шагыйрьне соңгы юлга озатырга килүчеләрнең иге-чиге булмый. Матәм маршы уйнаган оркестр белән бергә, күз яшьләренә тыгылып, С.Сәйдәшев үзе бара.
Ул Казанның Горький исемендәге ял паркында туганнар каберлегенә күмелә.

Такташ үлгәч, әнисе, улына багышлап, бәет яза.

12 нче кыз    Такташның әнисе язган бәетне укый.

1 нче укучы.               Җуйдык сине, Һади,

Утыз яшьтә;

Иртә киттең безнең арадан.

Син китмәдең, шагыйрь,

Йөрәкләрдә

Терелтербез сине яңадан.

2 нче укучы.              Үз - үзеңнән агылып, ташып торган

Җырлардагы сүзләр бик гади. 
Күз иярмәс кыска бер араны 
Нинди шаулап үттең син, Һади.

3нче укучы.               Беләм,

Беләм, күпкә, 
Беләм, бик озакка –

Гомерем буе оныта алмамын 
Шигъри давылларның уртасында 
Такташ дәверенең шаулавын.

4 нче укучы.              Без давыллы бер чор кешеләре,

Ничек инде аны тапмаска;

Йөз елдан соң да мин Такташ белән

Очрашырмын, сәлам Такташка.

5 нче укучы.              Җирдә күпме зур-зур вакыйгалар

Узган булыр... Күпме су аккан... 
Очрашырмын. «Фазыл чишмәсе»нә 
«Урман кызы» килер сукмактан.
«Урман кызы» җыры башкарыла. (Һ.Такташ шигыре, Җ.Фәйзи музыкасы.)
6 нчы укучы.             Җырың таныш һәммәбезгә безнең,

Җырың якын һәрбер күңелгә; 
Саргылт чәчле, Уйчан зәңгәр күзле 
Дустыбыз, син исән бүген дә.

1 нче алып баручы. Үзенең көчле каләме белән поэзиябез бакчасында шиңмәс гөлләр тезеп калдырган Такташ нибары 15-16 ел иҗат итте. Ләкин шигырьләре белән бөтен бер гасырны шаулатты. Такташ шигырьләре халкыбызның юлдашы булды, китаплары Бөек Ватан сугышы елларында татар солдатының капчыгында Берлингача барды, дошманны кыйнашты.


     Шагыйрь яшьли үлде, ләкин аның поэзиясе безнең арада яши. Әйе, үзенең түбәндәге сүзләре белән шагыйрь хаклы иде: 
Үләрмен дә, онытырлар, дип, 
Юкка гына, йөрәк, янасың. 
Тамбов урманнары сагыныр әле 
Үзе үстергән бунтарь баласын.

Тамбов урманнары гына түгел, Такташны бөтен татар халкы сагына.

7 нче укучы.                 Сагына сине һәр укучы бала,
                                        Сагына сине Ватан солдаты,
                                        Сагына кызлар,


              эшчән яшь егетләр 
  Сине сагына бөтен ил халкы. 
8 нче укучы.               Юк,

Бер без генә түгел,

Сине сагына


Оренбург,


Ташкент юллары, 
Тамбов урманнары, 
Казан урамнары,

Кайнап аккан Идел сулары.

2 нче алып баручы. Шагыйрьнең замандашлары, якын дуслары, кардәшләре аның турында сагыну тулы җылы хисләр белән истәлекләр язалар.

     Һ.Такташның якын дусты Х.Туфан аның истәлегенә «Кайтырсың шикелле тоела» шигырен язды. Бу шигырь башкорт композиторы Бәхти Гайсин иҗат иткән көй белән шагыйрьгә һәйкәл булды, халык күңеленә кереп урнашты, хаклы рәвештә үз урынын тапты. Халык үзенең сөекле шагыйрен һаман юксына: 
Бәйрәмдә безнең тын табынга 
Синең дә өлешең куела, 
Беләбез - кайтмыйсың... шулай да 
Кайтырсың шикелле тоела.
Башкортостанның халык артисты Ф.Кудашева башкаруында әлеге җыр

магнитофон язмасында яңгырый.

Көй әкрен генә тына.


1 нче алып баручы. Такташ... Көннәр узып, еллар ераклашкан саен   якыная   ул   безгә.   Язучының   талант   көче,   үлемсезлеге   - мирасының   халыкка   хезмәт   итүендә.   Һади   Такташ   халкыбыз
йөрәгендә Тукай шикелле үк урын алган халык шагыйре.

     Һ.Такташның шигырьләре татар, рус, үзбәк, казах, азәрбайҗан, башкорт, чуваш һәм башка телләрдә дә яңгырый. Димәк, Такташ бүген дә безнең арада.

2 нче алып баручы. Поэзия һәм музыка күгендә, кыска гына Бер чорда, космик тизлек белән дигәндәй, янып-яктырып, эз салып узган бөек исемнәр бар. Безнең татар әдәбияты һәм сәнгатендә шундый исемнәрнең берсе - Тукай, икенчесе - Такташ, өченчесе - Сәйдәш...

1 нче алып баручы. Такташ үзеннән соң бай мирас калдырды. Аның шигъри мәктәбендә уннарча шагыйрьләр тәрбияләнде. Шуңа күрә Такташ поэзиясе еллар үткән саен яңа яклары белән ачыла бара.

2 нче  алып баручы. Такташ безне һаман киләчәккә чакыра, киләчәк җиңүләребез турында ашкынып җырлаган сөекле шагыйрь булып кала.
.

9 нчы укучы.         Син үлмәдең, шагыйрь!

                                  Әүвәлгечә

                                  Тыныч карый уйчан күзләрең... 
                                  Безнең белән син һөҗүмдә - утта, 
                                  Җыр җырлыйсың бергә походта, 
                                  Йөрәкләрдә синең хисләрең.

10 нчы укучы.       Син яшисен, Һади,

                                  Зур көннәргә

                                  Безнең белән бергә барасың, 
                                  Тирән сагыну белән йөрәкләрдә 
                                  Онытылмаслык булып каласың. .

Хор белән: Такташ - халкыбыз йөрәгендә Тукай шикелле үк урын алган халык шагыйре. 
Музыка

